
Klaga frá starvsfólkum í Vestmanna skúla

Klaga við undirskriftum, dagfest 21/6-2022, frá nøkrum starvsfólkum í Vestmanna skúla, sum siga
einki  skil  vera á  skúlanum,  síðani  nýggi  stjórin varð  settur,  er  send UMMR, UVS, Vestmanna
skúlastýri og Føroya Lærarafelag.

 

Í klaguskrivinum verður ymiskt nevnt, sum vekur trega og undran hjá hesum starvsfólkum, nøkur dømi:

 at ’góðar siðvenjur og mannagongdir fara fyri bakka í skúlanum’ 

 at skúlastjórin tekur ikki lut í tiltøkum skúlans 

 at skúlastjórin og varaskúlastjórin ikki draga somu línu, og skúlin líður undir hesum 

 starvsfólk aloftast hvørki hoyrd ella spurd 

 løgið, at stjórin ikki brúkar varaleiðaran til m.a. skemalegging.. 

 morgunsangurin, sum ikki longur er ein savnandi og kunnandi løta.. 

 kenna seg sum leiðslulingar 

 stjórin roykir í skúlanum.., 

 vantandi kunning og gjøgnumskygni o.m.a.

 

Hetta eru bara nakrar av teimum mongu orðingunum, sum verða nevndar í skrivinum. Skrivið er eitt
neyðarróp frá hesum starvsfólkum, sum enda skrivið við at heita á avvarðandi myndugleikar um
hjálp. Og ‘samstundis ein áheitan um stuðul til at byggja góða umdømi skúlans upp aftur og at fáa
trivnaðin aftur í hásæti’. 

 

Tað tykjast at vera tvinnar hendingar av mongum, sum serliga fella starvsfólkunum fyri bróstið.
Fyrra er ætlanarskriv til varaskúlastjóran um ávaring,  07/4-2022.   21/4-2022 verður lærarafundur,
har evnið var um støðuna í skúlanum. Burturúr hesum fundi skrivar álitisfólkið eina frágreiðing,
sum verður latin stjóra, FL, UMMR og UVS. Skúlastjórin kallar so øll starvsfólkini til fundar 23/5-
2022, har hon svarar uppá skrivið og greiðir frá síni støðu, fer í dialog við tey út frá spurningum og
viðmerkingum teirra. UVS er nøgt við, at stjórin soleiðis ger sínar viðmerkingar til skrivið og letur
upp fyri dialogi, fyrispurningum og viðmerkingum. Tó er tað merkisvert, at varaskúlastjórin uttan
fráboðan møtir ikki á hesum fundi, hóast øll høvdu fingið at vita, at tað var møtiskylda. 

 

Seinna hendingin er fráboðanin til tveir eftirløntar lærarar, at tað ikki eru tímar til teirra komandi
skúlaár, 8/6-2022. Hetta málið, sum stingur seg upp, er ynski frá tveimum tænastumannasettum
lærarum,  sum hava  søkt  um at  fara  frá,  áðrenn  vanliga  67-fráfaringaraldurin  við  eftirløn  sum
lærarar, at fáa nakrar tímar komandi skúlaár. Talan er um Kirsten Simonsen, fer frá við eftirløn 65
ára  gomul  31.07.2022,  og  Gulak  Zachariasen,  fór  frá  við  eftirløn  64  ára  gamal  31.07.2021.
Skúlastjórin sigur teimum, at tað orsakað av lækkaðari tímajáttan komandi skúlaár (knapt 4.500
árstímar færri í mun til verandi skúlaár) ikki er pláss fyri, at tey fáa fastar tímar við skúlan komandi
skúlaár. Við til søguna hoyrir eisini, at Gulakur Zachariasen hevur verið KT-vegleiðari skúlans í
mong  ár.  Stjórin  metir  týdningarmikið,  at  hendan  alt  meira  og  meira  vitala  fakliga  tænasta  í
skúlanum, sum stjórin ætlar at raðfesta nógv hægri komandi tíðina, verður umsitin av starvsfólki í
fullari tíð í skúlanum. Hon hevur fingið lyfti um neyðuga útbúgving, ráðgeving og stuðul frá Námi



at seta nýtt fólk inn í hetta arbeiðið.  Hetta fær eisini óró í partar av lærarahópinum, at hesir báðir
lærarar, sum eru farnir frá við eftirløn, kortini ikki fingu møguleika at halda fram, og halda tey tað
vera sera átaluverdan starvsfólkapolitikk. 

Tað eru rættiligar bersøgnar orðingar í skrivinum, hvussu hesir lærarar uppliva arbeiðsháttin hjá
nýggja skúlastjóranum í Vestmanna skúla. 

Tað eru tó ikki allir lærarar skúlans, sum hava skrivað undir klaguna. 

 

Hesi hava skrivað undir: Malan Mohr, Andrea Nielsen, Andrias Eriksen, Sigurlaug Fossdal, Rannvá Matras Olsen,
Elin Maria Olsen,  Gulakur Zachariasen,  Eli  Muller,  Kirsten Simonsen,  Augusta Petersen,  Pauli  Joensen,  Durita  E.
Danielsen, Sarita Eriksen, Daniel Rapa, Ólavur Mørkøre og Ionela Rapa. Millum teirra, sum hava skrivað undir, eru 4
lærarar, sum ikki koma at arbeiða í skúlanum eftir 1/8-2022: Gulakur Zachariasen (farin frá við eftirløn juli 2021),
Kirsten Simonsen (fer frá við eftirløn juli 2022), Elin Maria Olsen (fingið fast starv á Argjahamri) og Malan Mohr (f.
1960, sagt upp). 2 námsfrøðingar í partstíðarstarvi, Anja Haldansen og Unnie Joensen, hava eisini skrivað undir. 

Tvs. 12 lærarar og 2 námsfrøðingar, sum halda fram í Vestmanna skúla komandi skúlaár, hava skrivað undir. 

 

Hesi hava ikki skrivað undir: Vagnur Streymoy, Hervør Heinesen, Tove Jacobsen, Rosa Jacoba Nielsen, Laila Poulina
Haldansen,  Annika Annudóttir  Poulsen,  Fríðgerð Ovadóttir  og Bjarni  Heinesen,  øll  lærarar  við útbúgving og hava
virksemisætlan í skúlanum verandi skúlaár. Arnbjørn Egholm (leysur vikarur 21/22, tikið læraraprógv ’22 og settur í
starv í VS frá 1.8.2022) og Heidi Vinther Egholm (leysur vikarur við læraraútbúgving) hava heldur ikki skrivað undir.
Viðmerkjast  skal,  at  starvsfólkaumboðið  og umboðið  fyri  Vestmanna bygdarráð  í  skúlastýrinum,  sum er  lærarar  í
skúlanum, hava ikki skrivað undir. 

 

Sjúkravikartímanýtsla tvey síðstu skúlaárini

Vestmanna skúli.   Kvota 2021/22 Játtaðir tímar Brúktir tímar Eftir

Lærarar    

Leysir vikartímar - fyrra hálvár 165 159 6

Leysir vikartímar - seinra hálvár 946 768 178

Vikartímar - sjúka hjá lærarum 222 101 121

Tilsamans 1.333 1.028 305

 

Vestmanna skúli.   Kvota 2020/21 Játtaðir tímar Brúktir tímar Eftir

Lærarar    

Leysir vikartímar - fyrra hálvár 232 390 -158

Leysir vikartímar - seinra hálvár 589 325 106



Vikartímar - sjúka hjá lærarum 495 480 16

Tilsamans 1.316 1.195 -36

 

Tølini,  sum  eru  tikin  úr  Skúlaforskipanini,  vísa,  at  vikartímanýtslan  ella  sjúkrafráveran  bæði
skúlaárini hevur verið rættiliga eins. Játtaðu tímarnir skúlaárið 2021/22 eru 17 tímar hægri enn árið
fyri og brúktir tímar 167 færri í verandi skúlaári í mun til undanfarna skúlaár. 

 

Skiftandi leiðslur

Síðani 1996 hava tilsamans 12 ymiskir skúlastjórar leitt Vestmanna skúla. 

 

Hesir 12 skúlastjórarnir eru í  stavaraði  hesir:  Alis  Højsted,  Fríðgerð Ovadóttir,  Jaspur Olsen,
Jóannes  Fonsdal,  Marin  S.  Bláberg,  Nomi  Jacobsen,  Ólavur  Thomsen,  Ólavur  Winther,  Pauli
Joensen, Rigmor Rasmussen, Signar á Brúnni og Símin Simonsen. 

 

Góður skúli við fakliga sterkum læraratoymi 

Vestmanna  skúli  er  kendur  fyri  at  vera  ein  siðbundin  góður  skúli  við  einum  fakliga  sterkum
læraratoymi,  sum  setur  teir  relevantu  og  um  neyðugt  teir  spísku  spurningarnar,  tá  tað  krevst.
Sjálvandi  hevur  tað  merkt  arbeiðsplássið,  at  leiðsluviðurskifti  skúlans  av  ymsum  natúrligum
orsøkum hava verið so turbulent og skiftilig, sum talan hevur verið um her. Kann hugsast, at hetta
hevur havt tað við sær, at starvsfólk m.a. eru serliga árvakin við øll hesi skifti og tessvegna halda
fast í siðbundnum skipanum. 

 

Hetta skrivið frá nøkrum starvsfólkum sigur við nýtum orðum frá generellari stúran á staðnum.
Orðingarnar í skrivinum eru sum heild siðiligar, men tá tað í samanumtøkuni verður sagt, “at her
siglir alt”, sipandi til, at nýggi skúlastjórin, sum byrjaði í skúlanum 20. sep. 2021  og tessvegna ikki
hevur átt lut í tí arbeiðsbýti, skema og ráðlegging annars frá skúlaársbyrjan, skal vera orsøk til hetta,
er torført at taka hetta fyri áljóðandi. Talan er jú í stóran mun um royndar lærarar og kontinuerligar
skipanir,  sum byggja  á  siðvenju  og  haldføri.  Men  ørkymlanin  hjá  hesum starvsfólkunum skal
sjálvandi takast í størsta álvara.

 

Niðanfyri síggja vit tímarenslið í Vestmanna skúla 2020 – 2023.

Tímajáttanin til Vestmanna skúla

 2022/23.  Næm. 164 2021/22.  Næm.  172 

(brúkt)
2020/21    Næm. 176  (brúkt)

Árstímar 33.957 38.440    (37.313) 39.736  (38.504)

Undirvísing (ut/v) 397 456         (429) 475       (446)

Námsfr. árstímar 1.320 1.320      (1.310) 1.900     (1.696)



Námsfr.  tímar
(ut/v)

33 33            (32) 50           (35)

Næmingatalið  hesi  síðstu árini  er  fallið  við 12 og er  nú 164,  tímajáttanin tilsvarandi.  M.a.  eru
næmingar úr Kvívík, sum lomandi skúlaár, ikki fara í skúla í Vestmanna.

Tímajáttanin til sertilboðið Melan í Vestmanna skúla.

Tímajáttan 2022/23. Næm. 9  2021/22. Næm. 8 2020/21. Næm. 6

Árstímar 3.912,50 3.912,50 4.167,50

Undirvísing (ut/v) 50 50 50

Námsfr. árstímar 1.496,00 1.496,00 1496,00

Námsfr.  tímar
(ut/v)

38 38 38

Næmingatalið í sertilboðnum er hækkað við 3 og er nú 9. 

 

Hvussu skúlastjórin hevur virkað í starvinum 

Vit kunnu ásanna, at skúlastjórin hevur higartil ikki megnað at fingið fylgd ella fylgiskap í sínum
arbeiði í skúlanum. Men hetta skal eisini  síggjast  í  ljósinum av, at skúlastjórin rendi seg í  eina
rættiliga óvanliga avbjóðing, fyrst at koma í rættiligt fjølmiðlarok í sambandi við setanina og síðani
í ta merkisverdu støðu, at hon fekk ikki stuðul frá varaskúlastjóranum í arbeiði sínum. Hetta er
sjálvandi partur av ábyrgdini hjá stjóranum, men sambært setanartreytunum hjá varaskúlastjóranum
áliggur tað henni á serligan hátt at vera stuðlandi partur í virki stjórans. 

 

Høvuðsorsøkin til hendan útbreidda ampa læraranna tykist at byrja við eyðsæddu ósemjuni millum
skúlastjóra  og  varaskúlastjóra,  sum  UVS  fyrstu  ferð  fær  vitan  um  í  telefonsamrøðu  frá
skúlastjóranum 20. jan. 2022. Skúlastjórin arbeiðir síðani, tað vit vita, við á ymsan hátt at bøta um
arbeiðslagið teirra millum við m.ø.  livandi  orðinum at finna felags linjur at  virka eftir  og sum
leiðslutoymi  at  draga  eina  línu,  skipa  fastar  vikuligar  samstarvsfundir,  soleiðis  at  tær  á  hesum
fundum kunnu leggja ymisk sjónarmið fram, fyri síðani at finna felags mál ella felags rødd í dagliga
arbeiðnum í skúlanum, tí hetta samstarv millum stjóra og varastjóra er sjálvt fundamentið í virki
skúlans, at leiðslutoymið úteftir er samt um dagin og vegin. Tað tykist verða betri í fyrstani, men so
fer tað sambært skúlastjóranum so við og við fullkomiliga av sporinum, varastjórin handlar enntá
endurtakandi beint ímóti boðum frá skúlastjóranum, upplýsir stjórin. 

 

Varaskúlastjórin hevur verið sjúkraskrivað í drúgvum tíðarskeiðum síðan ársskiftið.

 

Eftir nógvar meir ella minni miseydnaðar royndir at finna loysnir um arbeiðslag, sigur skúlastjórin
seg  ikki  síggja  aðra  loysn  enn  at  fara  undir  tilgongd  at  geva  varaskúlastjóranum ávaring  fyri



tænastubrot. Hetta verður gjørt sambært fyriskrivaðum reglum í samráði við løgfrøðingin í UVS.
Hetta útviklast so víðari við skuldsetingum og kærum frá báðum síðum til UMMR, sum hevur hesi
mál til viðgerðar í løtuni. 

 

Samanumtikið 

Vegna Undirvísingarstýrið, er tað serliga Hanus Joensen, ráðgevi, ið, hevur beinleiðis samskifti við
skúlaleiðslurnar um leiðsluuppgávuna, ið hevur havt samband við skúlastjórn í Vestmanna skúla.
Sum vanligt,  tá  nýggjur  skúlaleiðari,  verður  settur,  varð  innleiðslusamrøða við  skúlastjóran  29.
oktober 2021. Í øllum tíðarskeiðinum hevur verið samband millum skúlastjóran og (serliga) Hanus
Joensen, bæði við fundum og telefonsamrøðum. Skúlastjórin hevur tó eisini fleiri ferðir vent sær til
stjóran í UVS og onnur starvsfólk við fyrispurningum ella við ynski um at greiða frá einum og
hvørjum, ið er fyrifarist á skúlanum. Tað er okkara fatan, at skúlastjórin hevur tørv á at vera hoyrd,
á vegleiðing og sparring. Hetta má eisini síggjast í ljósinum av manglandi samstarvinum millum
skúlastjóran og varaskúlastjóran.

 

Samanumtikið kann sigast, at støðan í Vestmanna skúla er sera álvarslig. Neyðugt er at leiðsla og
starvsfólk  finna  felags  gongulag.  Nýggi  stjórin,  sum  byrjaði  í  starvinum  20.  sep.  ’21  hevur
eyðsýnliga rent seg í eina serliga avbjóðing í og við at varaskúlastjórin, sum vit í húsinum kenna
sum ein dugnaligan fyrstalærara í Hósvíkar skúla 2017-20, og hon funnu ikki stevið, og tað ringast
tonkilig  hendi,  at  hetta  gjørdist  so  sjónligt,  at  tað  breiddi  seg  í  lærarahópin.  Fyritreytin  og
sveivásurin í allari skúlamenning er eitt úteftir samt leiðslutoymi við greiðum máli í skildri sínum,
sjálvandi við innanhýsis rúmi og opinleika fyri ymsum áskoðanum. Men tá tað í hesum førinum
ikki eydnast tveimum leiðslupersónum at ganga í takt og finna semjur um felags leið og heilt vanlig
gerandismál, so verður sera torført, at hetta skal henda í starvsfólkabólkinum. Skúlastjórin er settur
at leiða og fordeila arbeiðið í skúlanum, slóða fyri fakligari og námsfrøðiligari menning í skúlanum
við ábyrgd av hesum. Tá so varaskúlastjórin, sum í útgangsstøðu er høgra hond stjórans í hesum
arbeiði, í hesum førinum sambært stjóranum beinleiðis kennist mótarbeiða henni, so er leiðin fram
ómetaliga torgreidd.

 

Skúlastjórin hevur sambært skúlastjóranum sjálvum áhaldandi arbeitt við at finna semjur og stev
teirra  millum,  men  umsíðir  til  fánýtis,  sigur  stjórin.  Og  út  frá  hesum  hevur  hon  sum
setanarmyndugleiki víðari nýtt tey amboð, leiðarin hevur rætt og skyldu til at taka í brúk, ásannandi
at samstarv teirra millum fæst ikki at bera til. Sum fyrisiting kunnu vit bara ásanna, at stjórin hevur
handlað  uppá  trupulleikan  við  samstarvinum  við  varaskúlastjóran  sambært  lógum,  reglum  og
teimum  møguleikum,  ið  eru.  Tað  er  eyðsæð,  at  manglandi  samstarvið  millum  skúlastjóra  og
varaskúlastjóra má loysast, fyri at fáa eina savnaða leiðslu á skúlanum, sum í felagsskapi kann flyta
skúlan fram á leið.

 

Tað er okkara fatan, at skúlastjórin frá byrjan av hevur havt ein jaligan og semjusøkjandi hugburð til
samstarv  við  allar  ymsu  lutaeigarar  í  skúlans  dagliga  virki  í  øllum løgum,  dugir  væl  at  lurta,
tolsaman  hugburð  við  fólkaræðisligum tilgongdum sum siðfastan  leist  í  gerandisdegnum.  Hon
hevur frá byrjan av havt hugsanir og ætlanir fyri skúlans virksemi, men er eisini greið yvir at  her
eru stórar ábøtur neyðugar við skipaðum strukturi, greidleika og gjøgnumskygni.

 

Meting okkara er, at skúlastjórin eigur at fáa høvi at halda fram og fara undir ta menningargongd í
komandi skúlaári við ráðleggingardøgum o.ø., sum hon hevur í ætlan, nevnliga á øllum økjum at
dagføra, endur- og nýskriva starvsfólkapolitikk skúlans, virðisgrundarlag, visión, missión, profil,
menningarætlanir, mannagongdir við gjøgnumskygni, regluliga kunning til starvsfólkið, samstarv /



samskifti, fyriskipað samansjóðingartiltøk osfr. Hetta eru neyðug átøk í Vestmanna skúla, og har
skúlaleiðslan hevur eftir at vísa, at hon megnar hesa uppgávu saman við starvsfólkahópinum annars.

 

Manglandi  fylgiskapurin,  ið  er  komin  til  sjóndar,  gevur  tó  sjálvsagt  avbjóðingar  bæði  fyri
skúlastjóra  og  starvsfólk.  Møguliga  kundi  henda  tilgongd  hóskandi  verið  leidd  av
organisatiónssálarfrøðingi saman við leiðslu og álitisfólki skúlans, soleiðis at  starvsfólkahópurin
kennir ognarskap í hesum, og at gott huglag og trivnaður fæst aftur í hásæti.

 

 

 

Tórshavn, 1. august 2022

 

 

Undirvísingarstýrið


